Landa Garapeneko eta Ingurumeneko Departamentuak eper gorriaren egoera aztertu du ehiztariekin
Produktibitate txikia duenez, Nafarroako Gobernuak 2010-11 denboraldian espezie hori ez ehizatzea gomendatu du
Asteazkena, 2010eko uztailaren 28a
Landa Garapeneko eta Ingurumeneko Departamentuak barrutiekin lankidetzan urtero eperraren produktibitatearen bilakaerari buruz egiten duen azterlanaren arabera, produktibitate horrek beherantz jarraitzen du. Hori dela eta, Nafarroako Gobernuak, neurri koiuntural moduan, 2010-11 denboraldian eper gorriaren ehiza saihestea gomendatzen du, gutxieneko populazio ugaltzailea mantentzeko, eperraren kontserbazioa eta aprobetxamendua ahalbidetze aldera.

Hala jakinarazi die gaur goizean bilera batean Andrés Eciolaza Ingurumen eta Ur zuzendari nagusiak Miguel Íñigo Nafarroako Ehiztarien Elkarteko (Adecana) presidenteari eta José Ángel Remírez Nafarroako Ehiza Federazioko presidenteari.

Bilera horretan, Nafarroako Gobernuak ehiztariei adierazi die barrutiek datorren denboraldian eperra ehizatzea aukeratzen badute, aldi baterako neurri moduan, eperra bi edo hiru egunetan gehienez ehizatu ahal izango dela, barrutien arabera eta erantsitako mapan adierazten den moduan.

Landa Garapeneko eta Ingurumeneko Departamentuak komunikatu bat bidaliko die gaur ehiztarien sozietateei gomendio honen berri emanez eta barruti horretan zenbat egunetan ehizatu dezaketen jakinaraziz, bide hori hautatzen badute. Bestalde, Santsoain, Arguedas, Oloritz eta Mañeruko barrutietan eperraren ehiza debekatuta egongo da “horietan espeziearen egoera oso delikatua baita”, teknikariek adierazitakoaren ildotik.

Nafarroan eper gorriaren egoera Espainian eta Europa hegoaldean eperrak duen egoeraren antzekoa da. Landa Garapeneko eta Ingurumeneko gomendioa osatzeko, horri lotutako beste neurri batzuk abian jarriko dira, adibidez, azeriaren populazioa kontrolatzea (mota honetako hegaztiaren harraparia) eta eperraren habitataren baldintzak hobetzeko jardunak diseinatzea.
Azeriaren populazioa kontrolatzea eta habitata hobetzea
Ehizaren Batzorde Aholkularia (Adecanak, Nafarroako Ehiza Federazioak, ehiza eskualdeen ordezkariek, eta Nafarroako Gobernuak osatzen dute) urrian bilduko da Landa Garapeneko eta Ingurumeneko Departamentua eper gorriaren egoera orokorrari buruz amaitzen ari den azterlanaren emaitzak zehatz jorratzeko, eta eperraren kontserbazioa eta aprobetxamendu zinegetikoa bermatzen duten neurriak abian jartzea baloratzeko. 

Neurri horien artean aipatu behar dira Departamentuak azeriaren populazioa (eperraren harraparia) kontrolatzeko edo hegaztiaren habitata hobetzeko egindako ahaleginak, espezie honen eskakizunei erantzuteko eta beste espezie batzuen kontserbazioari mesede egiteko. Departamentuak nekazaritza- eta ingurumen-neurriak aspalditik aplikatzen ditu lehorreko zerealaren kasuan, paisaia horietako hegaztien baldintzak hobetze aldera (besteak beste, eper gorriarena), eta neurri berriak aplikatzea aztertzen ari da.

Eper gorriaren populazioaren bilakaera
Urtero bezala, Landa Garapeneko eta Ingurumeneko Departamentuak eta ehiza-esparruek Nafarroako eper gorriaren (Alectoris rufa) populazioen jarraipena egin dute. Lortutako emaitzen arabera, berriro ere, populazioa beherantz egiten ari dela ikusten da.

2010eko udaberrian, populazio ugaltzailea (IKA 1,171) %22,19 murriztu da iazko urtearekin alderatuta (IKA 1,171). 2005ean antzemandako hobekuntzaren ostean, 5 urtez populazioa beherantz ari da (2005, IKA 2,191; 2006, IKA 2,050; 2007, IKA 1,680; 2008, IKA 1,559; 2009, IKA 1,505),eta 1990eko IKA erdietsi da ia-ia (1,075), Nafarroako ugaritasun daturik txikiena Nafarroan azken 20 urteetan.

Eperraren populazioaren bilakaerak desberdintasunak ditu inguruen arabera. Lizarra inguruan, ugaltzaileek 2010eko urtarrilean %20,34 behera egin dute 2009ko urtearekin alderatuta. Tafalla inguruan egin du behera gehien ugaltzaileen kopuruak, %25,70, 2009ko datuekin alderatuz gero. Tutera inguruan, %19,49 egin du behera 2009ko datuekin alderatuz gero (IKA 1,128, eta 2009an IKA 1,401).

Udaberri-uda honetan lor daitekeen ugaltze-arrakasta gorabehera, ziurrenik, ugaltze-populazioa bideragarritasunaren muga-mugan dago, eta horren eraginez, neurriak hartu behar dira jarduera zinegetikoa mantentzea bermatzeko.
